
Ágrip (útdráttur) 

Í heimildaritgerð þessari er skoðað hvernig eðlis- og mótunarhyggja birtast í náms- og 

starfsvali einstaklinga í kynjuðu samfélagi. Markmið ritgerðarinnar er að auka skilning á 

hvernig rótgróin eðlishyggjuviðhorf um kynin geta dregið úr möguleikum barna og 

ungmenna til náms og starfa og hvernig jafnréttisviðhorf geta skapað meiri sveigjanleika í 

náms- og starfsvali. Einnig er leitast við að varpa ljósi á hvernig uppeldi í fjölskyldum getur 

haft áhrif á náms- og starfsval. Spurningarnar sem lagt er upp með eru: Hvernig tengist 

jafnréttisumræða síðustu fjörutíu ára fjölskyldugildum á Íslandi í byrjun tuttugustu og 

fyrstu aldar? Hvernig ýta íslensk fjölskyldugildi undir kynjað náms- og starfsval? Hvaða 

íslensku fjölskyldugildi stuðla að kynjajafnrétti og geta dregið úr kynjuðu náms- og 

starfsvali? Svara er leitað með því að rýna í skrif ýmissa fræðimanna sem rannsakað hafa 

og ritað um málefnið. Niðurstöðurnar eru þær að jafnréttisumræða síðustu fjörutíu ára 

hefur breytt viðhorfum fólks til menntunar og atvinnuþátttöku kvenna ásamt því að auka 

þátt karla í uppeldi og heimilisstörfum. Fjölskylduhabitusar sem fela í sér eðlishyggju 

tilhneigingar verða til að skila börnum sem búa við þau minni sveigjanleika í náms- og 

starfsvali. Hinsvegar er sýnt að gangi einstaklingar til jafns í nám, störf og heimilisverk, 

óháð kyni, dragi það úr kynjuðu náms- og starfsvali. Það mun stuðla að meira jafnræði 

milli kynjanna á öllum sviðum samfélagsins. Í niðurlagi ritgerðarinnar er fjallað um 

mikilvægi þess að foreldrar sýni börnum sínum gott fordæmi og deili með sér verkum 

óháð kyni og að skólakerfið auki fræðslu um rekstur heimila og jafnrétti í samskiptum 

kynjanna. 

Formáli 

Þegar ég hóf nám mitt í uppeldis- og menntunarfræði haustið 2011 hafði ég litlar 

hugmyndir um hlutverk kynjanna, jafnrétti og kynjað samfélag. Eftir því sem á námið leið 

kviknaði hjá mér áhugi og ég fór að horfa á eigið líf í gegnum gleraugu fræðanna. Mér til 

mikillar undrunar áttaði ég mig á því að ég var lifandi sönnun eðlishyggjunnar en hún gerir 

ráð fyrir að kynin haldi sig í hefðbundnum kynjahlutverkum og hafði námsval mitt 

einkennst af mjög svo kynjuðum viðhorfum og hefðbundnum staðalímyndum kvenna. 

Þótti mér ljóst að tími væri kominn til að breyta þessum viðhorfum svo hver einstaklingur 

fái að lifa og blómstra í samfélaginu á eigin forsendum og því valdi ég að taka þetta mál 

fyrir í ritgerðinni minni. Þessi ferð hefur verið löng og ströng og ég hefði vart komist í 

gegnum þennan tíma ef ekki væri fyrir stuðning og hvatningu frá fjölskyldu minni og vil ég 

færa þeim bestu þakkir fyrir. 

Að öðrum ólöstuðum þá hefur leiðbeinandi minn, Þórdís Þórðardóttir, reynst mér hin 

styrkasta stoð. Hún hefur verið óspör á tíma sinn, ráð og leiðbeiningar ásamt því að hafa 

verið mikill áhrifavaldur á mótun skoðana minna, viðhorfa og gilda á meðan náminu stóð 

og vil ég færa henni mínar bestu þakkir fyrir. 

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

Reykjavík, ____.__________________ 20__ 

 

_________________________________ _________________________________ 

1 Inngangur  

Þó Íslendingar séu langt komnir í kynjajafnrétti og mælist í efsta sæti á alþjóðlegum 

kynjajafnréttiskvarða (The Global Gender Gap Index, 2013) eigum við enn nokkuð í land til 

þess að ná launajöfnun kynjanna og draga úr kynjaskiptum vinnumarkaði. Í þessari ritgerð 

er leitast við að finna skýringar á kynjuðu náms- og starfsvali með því að greina rannsóknir 

fræðimanna á kynjuðum fjölskyldugildum og hvernig þau geta reynst dragbítur á jafnrétti 

kynjanna til náms og starfa.  

Í þessari ritgerð er sjónum beint að því hvernig fjölskyldugildi, fjölskylduhabitusar og 

kynjaður menningarauður tengjast kynjuðu náms- og starfsvali ungmenna á Íslandi. Flest 

börn flytja með sér þekkingu að heiman þegar þau hefja skólagöngu sína. Þekkingin að 

heiman getur reynst menningarauður ef unnt er að skipta henni út fyrir háa félagsstöðu til 

dæmis í skólasamfélaginu. Fjölskyldur og menntakerfi gegna mikilvægu jafnréttishlutverki 

í íslensku þjóðfélagi. Flest íslensk börn hefja skólagöngu um tveggja ára aldur og því er 

mikilvægt að skoða hvernig hugmyndir barna og ungmenna um náms- og starfsval þróast í 

samspili heimila og skóla. Fjölskyldugildi mótast innan fjölskyldna og í samhengi við 

umhverfi þeirra og aðstæður. Líklegt má telja að með því að skoða þetta samspil megi 

finna einhverjar skýringar á því hvers vegna náms- og starfsval á Íslandi er jafn kynjað og 

raun ber vitni og einnig hvaða leiðir eru vænlegar til að efla jafnrétti kynjanna til náms og 

starfa. 

Kynjað náms- og starfsval er áhyggjuefni af ýmsum ástæðum. Þyngst vegur 

launamismunur kynjanna og lægra mat á störfum sem konur sinna aðallega. Launamunur 

kynjanna endurspeglar ekki þær breytingar sem orðið hafa á samfélaginu síðustu fjóra 

áratugi, en þær breytingar birtast hins vegar í aukinni aðsókn kvenna í háskólanám og 

störf á opinberum vinnumarkaði. Konur voru 62% háskólanema árið 2012 en námsvalið 

var enn kynjað. Konur sækja fremur í nám sem undirbýr þær undir umönnunar-, fræðslu-, 

heilsugæslustörf og félagslega þjónustu en karlar velja frekar verkfræði eða tæknifræði. 

Árið 2012 voru 80% nema á Menntavísindasviði konur en 36% í raungreinum, stærðfræði 

og tölvunarfræði (Hagstofa Íslands, 2014). Þrátt fyrir stöðuga sókn kvenna til æðri 

menntunar eru laun þeirra lægri en karla. Meðallaun kvenna á almennum vinnumarkaði 

eru 386 þúsund en karla 443 þúsund (Hagstofa Íslands, 2013). Aukin menntun kvenna 

skilar þeim ekki í æðstu stöður stofnanna og fyrirtækja. Í niðurstöðum Mörtu Einarsdóttur 

(2014) kemur fram að af karlkyns svarendum voru 81,3% framkvæmdarstjórar en af 

kvenkyns svarendum voru einungis 27,2% í framkvæmdastjórastöðum. Í 

millistjórnendastöðum eins og starfsmanna- eða mannauðstjórn voru konur í meirihluta 

eða 62,2%.  

Jafnrétti byggjst á jöfnum tækifærum til náms og starfa. Einnig skal mat á verðmæti 

starfa ekki byggjast á því hvort kynið er í meirihluta. Því er mikilvægt að velta fyrir sér 

hvaða hlutverki fjölskyldugildi gegna í að móta jafnréttishugmyndir barna og hvernig þau 

tengjast náms- og starfsvali kynjanna. 

Ingólfur V. Gíslason (2007:4) telur verkaskiptingu á heimilum vera einn þeirra þátta 

sem telja megi undanfara kynjaskiptis vinnumarkaðar. Í verkaskiptingum á heimili birtast 

oft eðlishyggju viðhorf sem fela í sér trú á mismunandi eðli kynjanna og hafa verið notuð 

til að réttlæta hvers kyns kynjamisrétti (Sigríður Þorgeirsdóttir, 2001) og hafa meðal 

annars áhrif á ákvarðanir um hver á að sjá um matarinnkaup, þvott, matreiðslu og 

hreinlæti (Þorgerður Einarsdóttir, 2000). Niðurstöður Gaunt (2006) sýna jafnframt að í 

fjölskyldum þar sem eðlishyggjuviðhorf eru ríkjandi er þátttaka feðra í heimilisstörfum og 

uppeldi barna dræmari en í fjölskyldum sem hafna eðlishyggjuhugmyndum. Talið er að 

þátttaka karla í heimilisstörfum hafi verulegt uppeldislegt gildi fyrir börn þeirra og sé 

jafnvel líkleg til að leiða til frekara jafnréttis til langs tíma (Ingólfur V. Gíslason, 2007:4).  

Mikilvægt er að efla skilning á því hvernig fjölskyldugildi sem byggja á hugmyndum 

um mismunandi eðli kynjanna geta ýtt undir kynjað námsval en það skilar sér í kynjuðum 

vinnumarkaði þar sem kvenlæg störf eru undirskipuð og karllæg störf yfirskipuð 

(Bourdieu, 1990). Þekkingarsköpun barna hefst snemma og heldur áfram eftir því sem þau 

eldast og þroskast. Strax í leikskóla bera börnin þekkingu sína að heiman saman við nýja 

þekkingu sem þau öðlast og í því ferli öðlast þekkingin menningarlega merkingu sem 

innifelur meðal annars hvað það merkir að vera telpa eða drengur, kona eða karl (Þórdís 

Þórðardóttir, 2012). Best væri að öll börn og ungmenni gætu valið sér nám og störf án 

þess að kynferði þeirra hafi áhrif á valið en jafnrétti í fjölskyldum virðist skila börnum og 

ungmennum auknum valkostum til náms- og starfsvals.  

 Markmið ritgerðar 1.1

Markmið þessarar ritgerðar er að auka skilning á hvernig rótgróin viðhorf um eðli 

kynjanna geta dregið úr möguleikum barna og ungmenna til náms og starfa og hvernig 

jafnréttisviðhorf geta skapað meiri sveigjanleika í náms- og starfsvali. Einnig er leitast við 

að varpa ljósi á hvernig uppeldi í fjölskyldum getur haft áhrif á náms- og starfsval. 

Tilgangurinn er að reyna að útskýra hvernig hugtökin fjölskyldugildi og habitusar nýtast til 

að auka skilning á kynjuðu náms- og starfsvali. 

 Rannsóknarspurningar 1.2

Rannsóknarspurningar sem höfundur leggur upp með tengjast markmiðum ritgerðarinnar 

um að auka skilning á hvernig fjölskyldugildi geta ýtt undir kynjað náms- og starfsval og 

hvort jafnrétti í fjölskyldum geti dregið úr kynjuðu náms- og starfsvali. Því eru eftirfarandi 

rannsóknarspurningar settar fram: 

1. Hvernig tengist jafnréttisumræða síðustu fjörutíu ára fjölskyldugildum á Íslandi 

í byrjun tuttugustu og fyrstu aldar?  

2. Hvernig ýta íslensk fjölskyldugildi undir kynjað náms- og starfsval?  

3. Hvaða íslensku fjölskyldugildi stuðla að kynjajafnrétti og geta dregið úr 

kynjuðu náms- og starfsvali? 

Til að svara þessum spurningum eru skrif nokkurra fræðimanna sem hafa rannsakað 

kynjajafnrétti, uppeldis- og menntamál reifuð og er meðal annars leitað í smiðju Pierre 

Bourdieu og fjallað um kenningar hans um fjölskylduhabitusa og kynjaðan menningarauð. 

Greint er frá rannsóknum um stöðu kynja í íslensku nútímasamfélagi, til dæmis rannsóknir 

Þorgerðar Einarsdóttur, Guðbjargar Vilhjálmsdóttur, Ingólfs V. Gíslasonar, Guðnýjar 

Guðbjörnsdóttur og Ingólfs Ásgeirs Jóhannessonar.  

 Skipulag ritgerðar 1.3

Ritgerðinni er skipt upp í kafla. Hún hefst á inngangi þar sem fram kemur markmið og 

tilgangur ritgerðarinnar og rannsóknarspurningar settar fram. Í öðrum kafla eru helstu 

hugtök ritgerðarinnar nefnd og skilgreind. Þau eru fjölskyldugildi, fjölskyldustefna, 

habitus, fjölskylduhabitus, kynjaður menningarauður og kyngervismótun í fjölskyldum, en 

leitast er við að tengja þau við umfjöllunarefni ritgerðarinnar. Þriðji kaflinn fjallar um 

jafnréttisumræðuna síðustu fjörutíu árin og hvaða áhrif hún hefur haft á fjölskyldugildi í 

byrjun tuttugustu og fyrstu aldar. Þar eru skoðuð birtingaform, annarsvegar kynjaðra og 

hins vegar jafnréttis í fjölskyldum. Einnig eru áhrif jafnréttisumræðunnar könnuð á 

fjölskylduhabitusa varðandi uppeldi barna, og áhrif eðlishyggjuviðhorfa til væntinga 

einstaklinga í náms- og starfsvali. Farið er í orðræðu drengja og stúlkna og skoðuð verða 

áhrif hennar á mótun þeirra á viðhorfum og væntingum til náms og starfa. Að lokum eru 

skoðuð áhrif eðlishyggjuviðhorfa á fjölskyldugildi og hvernig þau móta viðhorf einstaklinga 

til hefðbundinna hlutverka kynjanna og takmarkandi áhrif þeirrar mótunar varðandi 

möguleika þeirra í náms- og starfsvali. Í fjórða kafla er farið í skýringar mótunarhyggju á 

kynjuðum fjölskyldugildum og áhrif hennar á náms- og starfsval. Farið er yfir val á 

barnaefni og hvaða áhrif það hefur á mótun viðhorfa til hlutverka kynjanna á unga aldri. 

Einnig eru námsfög skoðuð með tilliti til þess hvort þau séu karl- eða kvenlæg og áhrif 

þess á aðsókn kynjanna á einstaka námsgreinar, enn fremur er greint frá því hvað stendur 

í vegi fyrir því að konur finni sig og hasli sér völl í karlægum greinum og að sama skapi 

hvað aftri körlum í kvenlægum greinum. Þá er jafnréttisáætlun Háskóla Íslands kynnt en 

með henni er verið að reyna að auka jafnrétti og draga úr kynjuðu námsvali. Loks er farið 

yfir hvernig kynin velja sér námsgreinar og þá tilhneigingu að karlar sæki í greinar sem 

jafnan eru taldar karllægar og konur í greinar sem jafnan eru taldar kvenlægar. Í fimmta 

kafla eru lokaorð þar sem leitast er við að svara rannsóknarspurningunum, sem lagt var 

upp með í byrjun ritgerðarinnar, þar sem stuðst er við fræðimenn á sviði uppeldis- og 

menntamála. Ritgerðin endar síðan á niðurlagi þar sem niðurstöður höfundar koma fram 

og hugmyndir höfundar að umbótum og hvaða áhrif þær gætu haft á samfélagið, öllum til 

hagsbóta. 

2 Fræðilegt yfirlit um fjölskyldugildi og kynjaðar væntingar um nám og 
störf 

Í þessum kafla er ætlunin að skoða og skilgreina fjölskyldugildi og varpa ljósi á hvaða 

þættir hafa þar mótandi áhrif. Fjölskyldur eru, nú til dags, til í margskonar myndum og 

gerðum. En í þeim tilgangi að svara rannsóknarspurningum þessarar ritgerðar verður 

sjónum aðallega beint að hefðbundnum vestrænum fjölskyldugerðum, en þar er átt við 

tvo foreldra af gagnstæðu kyni ásamt barni eða börnum. Farið verður yfir fjölskyldustefnu 

vestrænna ríkja sem hafa þurft að aðlaga sig aukinni þátttöku kvenna á vinnumarkaði og 

því þurft að móta fjölskylduvænni stefnu til að koma til móts við þarfir fjölskyldunnar. 

Habitus hugtakið, sem Pierre Bourdieu notaði til að greina hverskyns mismunun á 

vettvangi, er skoðað með tilliti til þess hvaða þættir hafi mótandi áhrif á kynjamismunun  

og hvernig hún birtist í fjölskyldum. Þá verða skoðuð áhrif fjölskylduhabitusa á kynjaðan 

menningarauð og hvernig samfélagsleg áhrif og fjölskyldugildi móta kyngervi einstaklinga. 

 Fjölskyldugildi 2.1

Fjölskyldugildi byggjast á samskiptum í fjölskyldum sem hafa samfélagsleg viðmið um nám 

og menntun barna að leiðarljósi, ásamt lýðræðislegum gildum um jafnrétti, frelsi og 

bræðralag. Fjölskyldugildi eru tilkomin frá hefðum kynslóða til kynslóða, gildum og 

viðmiðum sem einkenna fjölskyldu og þá einstaklinga sem henni tilheyra. Vesturlönd 

byggja á lýðræðislegum hefðum sem endurspeglast í fjölskyldugildum þar sem jafnrétti og 

velferð, heiðarleiki og trygglyndi vega þungt. Heimilið hefur í gegnum tíðina og er enn 

hornsteinn þjóðfélagsins og efnahagskerfið er forsenda velferðar þess, en innan margra 

heimila tíðkast kynjuð verkaskipting. Þrátt fyrir aukna atvinnuþátttöku kvenna er 

heimilishald ennþá að mestu í höndum kvenna (Þorgerður Einarsdóttir, 2000). 

 Mikilvægt er að hafa í huga að fjölskyldur eru jafnbreytilegar og þær eru margar og í 

þessari ritgerð er sjónum ekki beint að mismunandi fjölskyldugerðum heldur fyrst og 

fremst að fjölskyldugildum sem einkennast annars vegar af eðlishyggju og hins vegar af 

áherslum á kynjajafnrétti. Newman og Grauerholz (2002) skilgreina fölskyldu sem tvær 

eða fleiri manneskjur sem eru líffræðilega skyldar eða giftar og lifa saman. Fjölskylda nær 

einnig yfir þá sem telja sig og skilgreina sem fjölskyldu þrátt fyrir að vera ekki blóðtengd 

eða gift. Því getur fólk sem bundið er sterkum tengslum kallað sig fjölskyldu en það geta 

verið flókin fjölskyldubönd. Þannig fjölskylda kýs að elska og virða hvert annað. Hinar 

hefðbundnu fjölskyldur, eru kallaðar kjarnafjölskyldur, en þar búa saman foreldrar með 

börnum sínum. Stjúpfjölskyldur eru fjölskyldur þar sem annar eða báðir foreldrar koma úr 

fyrra sambandi með önnur gildi og sameina sig í nýja fjölskyldu. Flókin fjölskyldubönd eiga 

einnig við um þá foreldra sem ala einir upp börn sín, um samkynhneigða foreldrar og afa 

og ömmur, frændur og frænkur sem fara með forsjá barna. Í ritgerðinni er hugtakið 

fjölskyldugildi notað um almenn gildi í flestum vestrænum fjölskyldum óháð því hvernig 

þær eru saman settar (Newman og Grauerholz, 2002). 

Hefðbundin vestræn fjölskyldugildi ráðast oftast af samfélagslegum viðmiðum um 

hlutverk fjölskyldunnar og tengjast gjarnan uppeldishlutverki foreldra, menntun þeirra, 

uppruna og trúarbrögðum (Newman og Grauerholz, 2002). Foreldrar móta viðhorf barna 

til ýmissa daglegra athafna svo sem náms og starfa (Archer, DeWitt, Osborne, Dillon, 

Willis, Wong, 2012). Þegar fjölskyldugildin ráðast af hefðbundnum staðalmyndum um 

hlutverk kynjanna læra börnin að kynin séu ólík og þeim beri að taka að sér ólík hlutverk í 

samfélaginu (Paechter 2007). Ef fjölskyldugildin ráðast af jafnrétti og feður og mæður 

sinna uppeldi barna sinna og tekjuöflun heimilanna á jafnræðisgrundvelli skapast meiri 

sveigjanleiki fyrir börn til að mynda viðhorf til náms og starfa (Newman og Grauerrholz, 

2002). Þegar fjallað er um fjölskyldugildi í ritgerðinni er vísað til gilda sem byggja 

annarsvegar á eðlishyggjutengdum hugmyndum um kynin og hins vegar til gilda sem hafa 

jafnrétti kynjanna í forgrunni óháð því hvaða fjölskyldugerð um er að ræða. 

 Fjölskylda og fjölskyldustefna 2.2

Hver og einn er fæddur inn í fjölskyldu. Fjölskyldubönd og tengsl hafa djúpstæða þýðingu 

fyrir fólk. Fjölskyldan er sem slík mikilvæg félagsleg stofnun sem hefur þróast og breyst í 

aldanna rás. Newman og Grauerholz (2002) segja viðhorf og atferli fólks hafa mótað 

fjölskylduna í gegnum aldirnar og fjölskylda sé þess vegna félagsleg hugsmíð. Stöðug 

þróun í jafnréttismálum hefur haft ýmsar breytingar í för með sér varðandi fjölskyldugildi 

og breyttar áherslur á fjölskyldulífið. Konur hafa náð auknu sjálfstæði og farið í auknum 

mæli út á atvinnumarkaðinn og karlar hafa þá fengið á móti að verja meiri tíma með 

börnum sínum og sinna heimilislífi (Newman og Grauerholz, 2002 bls. 541). Skilgreining á 

fjölskyldu hefur breyst í takt við samfélagsþróunina og má telja að kvennabarátta síðustu 

áratuga hafi haft mest áhrif á vestræn fjölskyldugildi þótt víða megi sjá áhrif eðlishyggju 

og feðraveldis í fjölskyldugildum samtímans. Þessi þróun hefur kallað á nýjar áherslur 

vestrænna ríkja um að taka upp fjölskylduvæna stefnu til að koma til móts við þarfir 

fjölskyldufólks. Til dæmis hafa vestræn stjórnvöld þróað fjölskyldustefnur þar sem 

hagsmunir fjölskyldunnar, en þó einkum barna, eru hafðir að leiðarljósi. Fjölskyldustefna 

sem miðar að samþættingu fjölskyldu og atvinnumarkaðar auðveldar foreldrum og 

uppalendum að sinna þessum ólíku þáttum.  

 Í rannsókn Hawkins (1998) um hjón sem vinna bæði úti og eiga börn kemur fram að 

konur vinna meira inn á heimilinu en karlarnir. Börn virðast byggja upp flokkunarkerfi þar 

sem þau flokka atferli í karllæga og kvenlæga hegðun og hlutverk, eftir þeim fyrirmyndum 

sem þau hafa á heimilinu. Þegar börn alast upp við þau fjölskyldugildi að móðirin á 

heimilinu sinni flestum heimilisstörfum og faðirinn sé fyrirvinnan og sá sem tekur 

ákvarðanir fyrir hönd fjölskyldunnar mótar það hug þeirra um hver séu hlutverk kvenna 

og karla. Því verða drengir ólíklegri til að sinna skyldum inn á heimilinu og stúlkur síður 

líklegar til að leita frama út fyrir veggi heimilisins. Vegna þessa flokkunareiginleika barna á 

unga aldri tileinka þau sér slíkar fyrirmyndir og fjölskyldugildi og taka með sér til 

fullorðinsára hvað sé karlmannlegt og hvað sé kvenlegt (Paechter, 2007 bls. 55-58).  

 Habitus hugtakið 2.3

Hugtakið habitus er eitt af lykilhugtökum í kenningum Bourdieu. Habitus getur birst hjá 

einstaklingum og hópum til dæmis sem kynjahabitus eða fjölskylduhabitus (Þórdís 

Þórðardótttir, 2012). Habitus er eins konar hugsanaformgerð sem inniheldur til dæmis 

næmi, hneigðir og smekk, og er afrakstur upplifana, skilyrða og reynslu sem með tímanum 

rennur fólki í merg og bein (Bourdieu, 1990). 

Habitus mótar viðhorf, hugsun og hegðun, og stjórnast af skynjun einstaklingsins á 

menningu hans og samfélagi. Habitus er ósýnilegur en óaðskilljanlegur hluti 

manneskjunnar, hann fylgir henni og býr innra með henni. Því er hugtakið ekki aðeins 

huglægt sem hluti af hugsun heldur einnig líkamlegt, hluti af mannveru. Manneskjan beitir 

habitus í daglegu lífi án umhugsunar og vitneskju því habitus er samofinn. Habitus er 

ósjálfráða viðbragðið við félagslegum atburðum og viðmóti sem gefur til kynna uppruna 

og menningu einstaklings (Gestur Guðmundsson, 2008 bls 79-82). 

Með hugtakinu habitus var Bourdieu (1990) að byggja upp hagnýtt kerfi sem gæti 

gagnast til að greina hvers kyns mismunun á vettvangi en vettvangur er allt 

samfélagssviðið sem skiptist upp í undirvettvanga (e. subfields) til dæmis fjölskyldusvið 

(Bourdieu, 1990 bls. 13).  

 

 Fjölskylduhabitus 2.4

Börn og einstaklingar innan fjölskyldunnar skapa eigin habitus eftir reynslu og nýjum 

uppgötvunum. Innan fjölskyldunnar eru hefðir, rótgrónar og oft ómeðvitaðar en þær 

endurspegla efnahagslegt, félagslegt og menningarlegt auðmagn fjölskyldunnar. 

Fjölskylduhabitusar mótast út frá menningarauði og fjölskyldusviði (e. family field). Börnin 

tileinka sér smekk, siði, venjur og athafnir fjölskyldunnar og þróa með sér habitusa í takt 

við upplifanir sínar og reynslu. Habitusinn líkamnast og birtist í fasi og lífsstíl 

fjölskyldunnar og felur meðal annars í sér hugmyndir um eigin færni (Gestur 

Guðmundsson, 2008 bls. 80). Í niðurstöðum Þórdísar Þórðardóttur (2013) kemur fram að 

greina mátti fimm mismunandi fjölskylduhabitusa eftir smekk og notkun barnaefnis á 

heimilum leikskólabarna. Tveir habitusar einkenndust sérstaklega af smekk og notkun 

heimilanna á barnaefni. Þegar börnin mæta til leiks í skólum landsins eru þau þegar byrjuð 

að móta habitusa. Við skólagönguna víkkar sjóndeildarhringurinn og habitusinn heldur 

áfram að þróast. Ef skólakerfið einkennist af eðlishyggjuhugmyndum styrkjast 

kynjahabitusarnir hjá þeim börnum sem hafa eðlishyggjuviðhorf í sínum habitus en börn 

sem hafa jafnrétti í farteskinu þurfa að gera stöðugan samanburð á fjölskyldugildunum og 

skólagildunum. Þau safna í sinn habitus frá öllum sem hafa áhrif á uppeldi þeirra. Þannig 

endurspeglar barnið gildin sem auðkenna og hafa áhrif á væntingar þeirra (Pimlott-

Wilson, 2011). 

 Kynjaður menningarauður 2.5

Menningarauður er bundinn við þekkingu, menntun og færni á þeim sviðum menningar 

sem einstaklingar lifa og dafna í. Hann er einstaklingsbundinn en á rætur sínar að rekja til 

viðurkenningar samfélagsins. Merkja má menningarauð hjá einstaklingi aðalega á þrjá 

vegu en stór hluti menningarauðs tengist stofnunum, prófgráðum og þess háttar. Síðan 

hlutgerist hann í eigum einstaklings sem sýnir smekkvísi hans svo sem bækur, húsgögn og 

annað þess háttar. Loks líkamnast hann í einstaklingnum og kemur fram í viðmóti hans, 

framkomu og þekkingu (Gestur Guðmundsson, 2012 bls. 76-79). Þar má nefna stóra sem 

smáa hluti sem færa einstaklingum virðingu og veita þeim félagslega stöðu.  

 Menningarauður getur verið kynjaður og sú kynjun á rætur sínar að rekja til þess 

tíma sem einungis karlar fengu langskólamenntun. Hafa því margar greinar, einkum tækni, 

raungreinar og náttúruvísindi, innan menntakerfisins fengið þann stimpil að vera 

karllægar. Guðný Guðbjörnsdóttir (2007) fjallar um virðingu sem fylgir raungreinum á 

þann hátt að einstaklingur sem leggur raungreinar fyrir sig öðlast háa félagslega stöðu 

innan samfélags. Hugvísindi, listir og ummönnunar greinar eru hins vegar gjarnan taldar 

kvenlægar og njóta ekki sömu virðingar og raungreinar. 

Kynjaður menningarauður sem byggist á færni einstaklings er meðal annars 

fótboltaleikur hjá drengjum, en þar ávinna þeir sér virðingu með hæfni og færni til 

fótboltaiðkunar innan jafningjahóps. Hugmynd drengja um fótbolta sem tákn um ráðandi 

karlmennsku gerir það að verkum að þeir útiloka eða takmarka þátttöku stúlkna og 

drengja sem eru lægra settir innan hópsins (Paetcher, 2007 bls. 101).   

 Kyngervismótun í fjölskyldum  2.6

Samfélagið hefur ákveðnar væntingar um hvernig kynin eigi að haga sér, það er hvað er 

kvenlegt og hvað er karlmannlegt, og eru þær væntingar menningarbundnar og kallast 

kyngervi (Þuríður Ósk Sigurjónsdóttir og Sif Einarsdóttir, 2011). Kyngervi er því lærð 

hegðun í gegnum samskipti við fólk og er því félagslegt kyn áunnið en líffræðilegt kyn er 

áskapað (Þórdís Þórðardóttir, 2005). Kyngervi bíður upp á marga möguleika og eiginleika. 

Kyngervi mótast um leið og farið er að tala um barn sem telpu eða dreng, hvort heldur 

það er nýfætt eða enn í móðurkviði og er í stöðugri mótun frá vöggu til grafar og tengist 

siðvenjum og gildum í fjölskyldu sem einstaklingur lifir og dafnar í. Kyngervi lærist í 

upphafi innan fjölskyldunnar og síðar meir einnig úti í samfélaginu. Félagsmótun þróast 

alla ævi en börn byrja að þróa með sér persónuleg einkenni og læra viðeigandi hegðun frá 

þeim sem standa þeim næst. Þar mótast hugmyndir þeirra um verksvið og kynhlutverk 

sem hafa áhrif á væntingar um tækifæri og valkosti þeirra í framtíðinni (Þuríður Ósk 

Sigurjónsdóttir og Sif Einarsdóttir, 2011).  

 

Fjölskyldugildi ráðast meðal annars af menntun, uppruna og trúarbrögðum foreldra. Með 

breyttum tímum hefur skapast þörf fyrir nýjar áherslur á Vesturlöndum þar sem mörg ríki 

hafa mótað fjölskylduvæna stefnu til að koma til móts við útivinnandi foreldra svo þeir 

geti sinnt bæði vinnu og heimili. Fjölskylda skapar sinn eigin habitus með hefðum, reynslu 

og nýjum uppgötvunum sem birtast ómeðvitað í hversdagslegum athöfnum 

fjölskyldumeðlima. Kynjaður menningarauður byggist á kynjaðri færni, menntun og 

þekkingu einstaklings sem veitir honum tiltekna félagslega stöðu. Karllæg gildi veita hærri 

félagslega stöðu heldur en kvenlæg gildi (Gestur Guðmundsson, 2012). Fyrir fjörutíu árum 

var eðlishyggjan nokkuð sterk en með aukinni þátttöku kvenna í námi og störfum hefur 

jafnréttisumræðan þróast og orðræðan breyst. Hugtök eins og kyngervi, habitus, 

menningarauður, fjölskyldustefna og gildi eru nú hluti af umræðunni um kynjað náms- og 

starfsval.  

3 Jafnréttisumræða síðustu fjörutíu ára 

Jafnréttisbarátta kvenna á Íslandi á sér langa sögu en hér verður hún skoðuð í ljósi síðustu 

fjörutíu ára en þá fóru konur út á vinnumarkaðinn í auknum mæli og aðsókn þeirra í 

langskólanám jókst til muna. Farið er lítillega yfir þróun á hlutfalli kynjanna á þessum 

fjörutíu árum í aðsókn til náms við Háskóla Íslands. Þá er fjallað um birtingaform kynjaðra 

fjölskyldugilda og hvaða áhrif þau hafa á mótun viðhorfa barna til hlutverkaskiptingu 

kynjanna. Farið er yfir jafnrétti í fjölskyldugildum og fjölskylduhabitusa með tilliti til áhrifa 

þessara þátta á uppeldi barna. Eins eru skoðuð áhrif eðlishyggju á væntingar kynjanna til 

náms og starfa ásamt því hvernig drengja- og stúlkuorðræðan hefur haft áhrif á börn og 

ungmenni. Að lokum eru fjölskyldugildi byggð á eðlishyggju skoðuð og hvernig þau hafa 

hamlandi áhrif á val ungs fólks til náms sem og eflingu á eigin getu, hvort um sig atriði 

sem leggja grunninn að framtíð þeirra. 

 Sögulegt yfirlit jafnréttismála og fjölgun kvenna í námi og á atvinnumarkaði 3.1

Árið 1975 útnefndu Sameinu þjóðirnar sem alþjóðlegt ár kvenna og kynjajafnréttis. 

Áhersla var lögð á jafnréttismál og kvennafrídagurinn 24. október í Reykjavík það sama ár 

er eftirminnilegur þeim sem hann upplifðu. Þennan dag lögðu konur niður störf til að sýna 

fram á mikilvægi vinnuframlags kvenna (Hagtíðindi, 2005). Sá dagur er talinn marka 

upphaf nútíma jafnréttisbaráttu kynjanna á Íslandi. Frá þessum tíma hafa konur skundað 

inn á völl langskólanáms í auknum mæli og hefur fjölgað jafnt og þétt í gegnum tíðina. 

Árið 1980 var kynjahlutfallið orðið nokkuð jafnt en karlar voru 56% og konur 44% 

þeirra sem stunduðu nám við Háskóla Íslands (Hagstofa Íslands, 1980). Árið 1995 voru 

konur orðnar ríflega helmingur nemenda í háskólanámi (Hagstofa Íslands, 1995). Konur 

hafa því í auknum mæli farið að sækja sér menntun bæði í framhalds- og háskólum 

(Þorgerður Einarsdóttir og Berglind Rós Magnúsdóttir, 2005). En það skilaði sér ekki í 

launum, og þann 25. október 2005 lögðu konur um allt land niður störf á ný til að 

mótmæla launamisrétti kynjanna og öðru kynjamisrétti.  

Árið 2012 útskrifaði Háskóli Íslands alls 13.999 nemendur úr grunnámi. Þar voru konur 

8.528 en karlar 5.471 (Hagstofa Íslands, 2012c). Úr meistaranámi útskrifuðust 1.316 karlar 

og 2.851 kona. Á Íslandi var atvinnuþátttaka kvenna 79,5% og karla 85,7 % síðasta 

ársfjórðung ársins 2013 (Hagstofa Íslands, 2014) en til samanburðar má geta þess að 

atvinnuþátttaka kvenna í Evrópusambandinu öllu er 60% (Jafnréttisstofa e.d.). Þessar 

tölur tala sínu máli um þátttöku kvenna á íslenskum vinnumarkaði og framlag þeirra til 

íslensks atvinnulífs þótt þær beri skarðari hlut frá borði en karlar. 

Velferðarráðuneytið (2013) vill að ríki og sveitarfélög setji upp jafnréttisáætlanir og að 

þeim sé markvisst fylgt eftir til að tryggja jafna þátttöku fólks á vinnumarkaði óháð kyni, 

og að þeim sé ekki mismunað vegna heimilishaga. Markmiðið með þessum tillögum er að 

sveitafélög og ríki verði öðrum fyrirtækjum fyrirmynd í að samræma fjölskyldu- og 

atvinnulíf. Samkvæmt lögum um jafna stöðu og jafnan rétt kvenna og karla nr. 10/2008 

kveður svo á um að laun skuli vera jöfn fyrir sömu stöðu óháð kyni og réttindi kvenna og 

karla þau sömu. Með breyttum áherslum samfélagsins á fjölskyldur og með innleiðingu 

laga um jafna stöðu og réttindi kynjanna ætti að verða viðhorfsbreyting í samfélaginu á 

þessi viðfangsefni. Þar að auki vill Velferðarráð að sérstök nefnd verði sett á laggirnar en 

tilgangur hennar væri að fjalla um styttingu á vinnuvikunni. Tilgangurinn er að vekja 

athygli á áherslum fjölskyldufólks og að það verði vitundarvakning í samfélaginu um 

auknar kröfur fjölskyldufólks til að sinna skyldum sínum jafnt á milli fjölskyldu- og 

atvinnulífs. Jafnréttisumræða síðustu fjörutíu ára hefur breyst og mótast vegna aukinnar 

aðsóknar kvenna í nám og störf. Þrátt fyrir mikla menntun er enn töluverður 

launamismunur á kynjunum í sambærilegum störfum. Konur ná síður frama í sínu starfi og 

jafnréttisumræðan hefur orðið þess valdandi að stjórnvöld settu lög um jafna stöðu og 

jafnan rétt kvenna og karla nr. 10/2008. Auk þess settu stjórnvöld í gang jafnréttisáætlun 

til að auðvelda stofnunum og fyrirtækjum að rétta hlut kynjanna til að sinna störfum og 

heimili. Þrátt fyrir þessar aðgerðir virðast fjölskyldugildi enn kynjuð því heimilishald og 

ummönnun barna virðist aðallega í höndum kvenna. Þó má greina jafnrétti í 

fjölskyldugildum þar sem gagnkvæm virðing og lýðræðislegar samræður eiga sér stað. 

Fjölskylduhabitus í uppeldi barna mótast meðal annars af menningu, smekk, lífstíl og fleiru 

sem hefur mótað habitus foreldranna. 

 Birtingaform kynjaðra fjölskyldugilda 3.2

Heimilið hefur í gegnum tíðina og er enn þungamiðja fjölskyldulífsins. (Paechter, 2007 bls 

55). Þar sem karlar eru yfirleitt hærra launaðir en konur (Hagstofa Íslands, 2012a) eru þeir 

oftar aðalfyrirvinna heimilisins en konur eru frekar í hlutastörfum eða lægri stöðum innan 

vinnustaðarins og þungi ólaunaðra heimilisstarfa hvílir meira á þeim (Sif Einarsdóttir, 

2005). Gills (2000) lýsir körlum sem eru fyrirvinna sem gestum á eigin heimili þar sem þeir 

reiða sig á eiginkonur til að ala upp börnin og sjá um heimilið. Þórdís Þórðardóttir (2012) 

greinir frá því í rannsókn sinni um karlmennsku og kvenleika að upplifun barna af 

föðurhlutverkinu sé að feður skemmti börnum sínum og sjái um fjármál. Börnin lýsa 

feðrum sínum sem sterkum og sjálfstæðum í verki. Þegar börnin ræddu um móðurlegan 

kvenleika kom í ljós að börnin sögðu að konur væru góðar, börnin tengdu vináttu og 

fegurð við konur. Börnin í rannsókninni áttu erfitt með að hugsa sér að konur gætu verið 

jafn sterkar og karlar (Þórdís Þórðardóttir, 2012). Í rannsókn Hawkins (1998) um hjón sem 

vinna bæði úti og eiga börn kemur fram að konur vinna meira inn á heimilinu en 

eiginmenn þeirra. Það hefur mótandi áhrif á börn að sjá móður sína sinna að mestu 

heimilisstörfum. 

Til að skoða viðhorf fólks um hlutverkaskipti innan fjölskyldunnar er vert að vitna í 

rannsókn Andreu Hjálmsdóttur og Þórodds Bjarnasonar frá árinu 2008. Þar var verið að 

rannsaka viðhorf ungs fólks til jafnréttismála. Tekin voru tvö úrtök hið fyrra árið 1992 og 

hið seinna árið 2006. Niðurstöður leiða í ljós að jafnréttisviðhorf voru algengari hjá eldri 

hópnum en hafa dregist saman um 0,68 stig meðal stúlkna og 0,48 stig meðal drengja hjá 

yngri hópnum. Í rannsókninni voru hefðbundin kvenhlutverk flokkuð, meðal annars 

þvottur, matargerð, matarinnkaup og uppþvottur. Hefðbundin karlahlutverk voru færri og 

af allt öðrum toga eins og umhirða bifreiðar eða smáviðgerðir á húsnæði og að sjá um 

fjármál fjölskyldunnar. Þessar niðurstöður benda til þess að eldri kynslóðin frá árinu 1992 

hafi verið opnari fyrir jafnréttismálum en sú yngri frá árinu 2006. Niðurstöður þessarar 

rannsóknar gefa því til kynna að, að baki þessum breytingum milli kynslóðanna væru 

margþættar ástæður og tengjast öllum þáttum samfélagsins svo sem efnahaglegum, 

félagslegum og pólitískum breytingum sem hafa orðið á síðustu árum (Andrea 

Hjálmsdóttir og Þóroddur Bjarnason, 2008). Þetta bakslag í viðhorfum til jafnréttismála er 

áhyggjuefni og má túlka sem vísbendingu um að fjölskyldugildin séu ennþá fremur kynjuð 

á Íslandi og að ungmennin móti skoðanir sínar af því sem þau upplifa á heimilum sínum, 

fjölmiðlum og samfélaginu í heild sinni. Ingólfur V. Gíslason (1997) nefnir í bók sinni að 

þegar stúlkur alist upp á heimili með heimavinnandi húsmóður tengi þær heimilisstörf við 

kvenleika, en nú séu komnar kynslóðir af stúlkum sem alast upp við að móðirin vinni utan 

heimilis og afli tekna eins og faðirinn og því ættu þær síður að álíta heimilisstörfin 

kvenleg. Því ættu breytingar á hefðbundinni verkaskiptingu kynjanna að vera framundan. 

 Birtingaform jafnréttis í fjölskyldugildum 3.3

Hrund Þórarinsdóttir og Sigrún Aðalbjarnardóttir (2010) fjalla um sýn foreldra á 

uppeldishlutverk sitt. Foreldrar bera ábyrgð á velferð barna sinna og hafa ýmis 

samfélagsleg gildi sér til hliðsjónar. Sigrún Aðalbjarnadóttir (2007) bendir á gagnkvæma 

virðingu, umhyggju og lýðræðislegar samræður en þá er átt við að allir fjölskyldumeðlimir 

eigi jafnan hlut í samræðum og fái að taka þátt í ákvörðunum hvað varðar fjölskyldumál. 

Samráð eru höfð um hversdaglega hluti eins og kvöldstund eða sunnudagsafþreyingu. 

Samkvæmt 12.-14. greinar barnasáttmála Sameinuðu þjóðanna á barn rétt á að láta 

skoðanir sínar í ljós í samræmi við þroska og aldur svo að þau geta átt aðild að 

lýðræðislegu samfélagi byggt á jafnrétti og jöfnum tækifærum. Til að hlúa að jafnrétti 

skiptir sköpum að jafnrétti sé haft að leiðarljósi innan fjölskyldunnar. Árið 2010 lagði VR 

fyrir könnun sem bar heitið „Jafnréttið heima“. Þar voru konur og karlar spurð um hver á 

heimilinu bæri ábyrgð á húsverkum og uppeldi barna. Töluvert misræmi kom fram í 

svörum kynjanna á upplifun þeirra á því hvar ábyrgðin lægi en þó kom fram að konur telja 

sig bera umtalsvert meiri ábyrgð umfram karla. Könnunin sýnir að 51% kvenna telji sig sjá 

um matarinnkaup, en að maki sjái um þau í 4% tilfella og 44% tilfella falli ábyrgðin jafnt. 

Karlar telja hinsvegar að ábyrgðin liggi 15% hjá sér, 30% hjá maka og deilist jafnt í 55% 

tilfella. Þegar spurt var um þrif á heimilinu töldu konur að ábyrgðin væri 57% á þeim, 3% á 

maka og 40% ábyrgðarinnar deildist jafnt á heimilinu. Körlum fannst í 4% tilfella að 

ábyrgðin hvíldi á þeim og 40% þeirra töldu makann ábyrgari, en 56% töldu ábyrgðina 

jafna. Fjórðungur kvenna taldi sig bera ábyrgð á uppeldi barna en aðeins 1% maka. Þrír 

fjórðu hlutar töldu ábyrgðina deilast jafnt eða 74%. Upplifun karla er sú að ábyrgðin sé 

þeirra í 1% tilfella, 10% hjá maka og 89% deilt jafnt. Þessar niðurstöður bera með sér að 

hlutverkaskipan á heimilum þokist í átt að jafnrétti, þótt ljóst megi telja að 

eðlishyggjuhugmyndir séu enn við lýði en það má til dæmis merkja af ólíkum upplifunum 

einstaklinganna sem tóku þátt í rannsókninni. Þar sem börnin læra það sem fyrir þeim er 

haft er mikilvægt að gera sér grein fyrir hvernig fjölskyldulífið er og þó sérstaklega hvernig 

hlutverkaskipti kynjanna eru. Því það skiptir sköpum fyrir börnin svo þau öðlist skilning á 

því hvað það merkir að vera drengur eða stúlka, karl eða kona  (Paechter, 2007 bls. 53).  

 Birting fjölskylduhabitusa í uppeldi barna 3.4

Fjölskylduhabitusar mótast af neyslu, smekk, lífsstíl, aðstæðum, menningu, stjórnarfari og 

mörgum fleiri samfélagsþáttum sem byggja upp fjölskyldur og fjölskyldusvið. Guðbjörg 

Vilhjálmsdóttir (2004) hefur rannsakað ýmsa habitusa ungs fólks meðal annars habitusa 

sem tengjast smekk þeirra og viðhorfum til starfa. Við rannsóknina var notuð 

Correspondence Factor Analysis (CFA), þátttakendur voru 911 unglingar, sem skiptust í 

497 drengi og 414 stúlkur úr 10. bekk grunnskóla, bæði af höfuðborgarsvæðinu og 

sjávarþorpum. Gerður var listi yfir ellefu störf, sem höfðu víða skírskotun í samfélaginu 

bæði hvað varðar karla- og kvennastörf og eins milli faglærðra og ófaglærðra. Niðurstöður 

rannsóknarinnar bendir til að innbyggt flokkunarkerfi hafi áhrif á og stýri smekk og áhuga 

ungmennanna á störfunum sem um var að ræða. Þar virðist kynjahabitus og staða innan 

félagsrýmisins, það er hvort um dreng eða stúlku er að ræða, móta hvernig þau skynja 

virðingu fyrir störfunum. Ekki var hægt að draga þá ályktun að virðing fyrir störfum væri 

eins hjá báðum kynjum vegna of mikilla frávika. Niðurstaðan varð því sú að hugsun 



20 

kynjanna um virðingu starfa er mjög ólík og mótast á unga aldri (Guðbjörg Vilhjálmsdóttir, 

2004).  

Einnig hefur Þórdís Þórðardóttir (2013) greint fjölskylduhabitusa í fjölskyldum ungra 

barna eftir smekk, vali og notkun barnaefnis á heimilum þátttakenda en niðurstöður 

hennar (2012) benda til að fjögurra til fimm ára börn hafi myndað kynjuð viðhorf til 

nokkurra starfa einkum sjómennsku og saumaskapar. Í rannsókn Þórdísar Þórðardóttur 

(2012) kom fram að börn fengu hugmyndir um störf frá nánustu ættingjum og úr 

myndskeiði sem þau höfðu horft á áður en samræður þeirra hófust. Störfin sem börnin 

töldu að karlmenn gegndu voru fótboltamenn, körfuboltamenn og sjómennska. Þau töldu 

hins vegar saumaskap, söng og ræstingar vera kvenleg störf.  

Rannsókn Þórdísar Þórðardóttur (2012) sýnir að algengt er að foreldrar lesi bækur 

fyrir börnin sín en það er þó mismikið eftir fjölskyldum. Það virðist fara eftir áhuga 

foreldra og menntun þeirra hversu mörgum stundum þeir verja í lesturinn. Foreldrar, með 

framhaldsskólamenntun, lásu hvað mest fyrir börn sín á viku og áttu á bilinu tuttugu til 

fjörutíu bækur að velja úr (Þórdís Þórðardóttir, 2012). Rökin sem foreldrarnir færðu fyrir 

lestrinum fyrir börnin var helst sá að hann auki málþroska þeirra, orðaforða og 

samtalsfærni. Hann skapi betri tengsl milli foreldra og barna og auki nánd þeirra ásamt því 

að fræða börnin og auka skilning þeirra. Þar sem drengir sýna meiri áhuga á hetjusögum 

hafa foreldrar tilhneigingu til að lesa frekar úr þeim flokki fyrir þá. Að sama skapi liggur 

áhugi stúlkna meira í prinsessusögum og tilhneiging foreldranna er að lesa meira úr þeim 

flokki fyrir þær. Það leiðir til þess að menningarauður barnanna verður kynjaður. 

Fjölskylduhabitus mótar hvernig fjölskyldan ver tíma saman en hann stjórnast af 

smekk, lífstíl og neyslu fjölskyldunnar. Sú hefð að lesa fyrir börn sín hefur mótandi áhrif á 

habitus þeirra. Val á bókum sem lesnar eru fyrir börnin byggist á þeim fjölskylduhabitus 

sem er ráðandi á heimilinu og þar vegur kyn barna þungt en einnig, smekkur, lífstíll og 

aðrir samfélagsþættir (Þórdís Þórðardóttir, 2012).  

 Eðlishyggjan og væntingar til náms og starfa 3.5

Eðlishyggjusinnar gera ráð fyrir að kynin séu ólík í eðli sínu vegna líffræðilegra eiginleika. 

Þegar börn alast upp við eðlishyggjuviðhorf verða þau hluti af habitus þeirra og móta 

viðhorf og væntingar þeirra til náms og starfa. Það skýrir að hluta hvers vegna karlar velja 

karllæg fög og konur kvenlæg fög sem undirbúa þau fyrir hefðbundin karla og kvennastörf 

(Ingólfur Ásgeir Jóhannesson, 2004 bls. 14). Kynjahlutverk hafa verið fastmótuð í gegnum 

aldirnar og því má segja að kynjakerfið sé forskrifað í einstaklinga í gegnum menningu 

þess samfélags sem einstaklingur býr í. Kynjakerfið eða feðraveldið er ríkjandi í öllum 

þekktum samfélögum. Það er í stöðugri þróun og tekur ýmsum breytingum en þrátt fyrir 

það virðist hið innbyggða kerfi ávallt ætla að karlmenn séu valdameiri en konur og 

viðheldur það því valdamisræmi kynjanna (Þuríður Ósk Sigurjónsdóttir og Sif Einarsdóttir, 

2011). Kynjakerfið gerir enn ráð fyrir að konum henti betur að sinna mýkri málum svo sem 

heimili og umönnun og að körlum farnist betur við að afla tekna og stjórna (Gerður 

Bjarnadóttir og Guðný Guðbjörnsdóttir, 2011).  

Í grein Þuríðar Óskar Sigurjónsdóttur og Sifjar Einarsdóttir (2011) kemur fram að 

karlmenn sem sækja sér frama þurfa að vera ákveðnir og einbeittir til að ná settu 

markmiði. En tilhneiging kvenna sé að vera mýkri í náms- og starfsvali og þær því síður í 

stakk búnar til að takast á við samkeppni við karla um völd og valdastöður. Eagly og Carli 

(2007) koma með tillögu um að á bak við karla og frama þeirra sé ímynd um náttúrulega 

hæfni þeirra og löngun til að stjórna, á kostnað kvenna, skýri að hluta til að skortur er á 

konum í æðstu stöður innan fyrirtækja. Þeir telja að ástæðan gæti leynst í því að karlmenn 

telji sig ákafari en konur og að þessar kynjuðu ímyndir veiti þeim forskot umfram 

konur(Eagly og Carli, 2007). 

 Orðræða drengja og stúlkna 3.6

Drengjaorðræða samtímans einkennist af því að drengir standi sig síður í námi en stúlkur. 

Þessari orðræðu er lýst sem stærsta vandamáli menntakerfisins. Vandinn er talinn brýnn 

og ýmsir fræðimenn keppast því við að finna ástæðu fyrir slökum árangri drengja í 

skólum. Cohen (1998) færir fram rök fyrir því að vegna skorts á karlmönnum í 

menntakerfinu valdi það vandamálum hjá drengjum þegar þeir hafa ekki karlfyrirmyndir. 

Ingólfur Ásgeir Jóhannesson (2004) kemst að annarri niðurstöðu og telur að skaðleg 

karlmennska sem meðal annars felur í sér að drengir standi sig vel fyrirhafnarlaust sé rót 

vandans. 

Þeir sem aðhyllast umræðuna um að drengi skorti einbeitingu til að sinna námi og 

vera jafn vandvirkir og stúlkur telja að drengir séu í eðli sínu öðruvísi en stúlkur (Guðný 

Guðbjörndsóttir, 2007 bls 19). Þeir leggja til að kenna skuli þeim öðruvísi en telpum og 

finna kennsluhætti sem auðvelda þeim námið, til dæmis útikennslu og að kennarar þurfi 

að bregðast sérstaklega við þörfum drengja til að styrkja stöðu þeirra (Guðný 

Guðbjörndsóttir, 2007 bls 13). Öll þessi orðræða er lituð af eðlishyggju. 

Sú orðræða að árangur drengja í námi sé síðri en árangur stúlkna er ekki hægt að 

réttlæta á kostnað stúlkna (Ingólfur Ásgeir Jóhannesson, 2004 bls 31). Þórdís Þórðardóttir 

(2005) tekur undir og bætir við að námsvenjur stúlkna og árangur haldist í hendur. 

Vandamálin liggi ekki í slæmri stöðu drengja á kostnað stúlkna, vegna þess að með því er 

verið að draga úr árangri stúlkna og gera hann að vandamáli. 

Þó svo að drengjum gangi verr en stúlkum virðist það ekki aftra þeim á vinnumarkaði 

(Reed, Lynn, 1999). Til að skoða birtingamynd eðlishyggjunnar enn frekar er vert að skoða 

rannsókn Berglindar Rósar Magnúsdóttur (2005) en hún athugaði hvernig orðræðan um 

greind birtist í unglingabekk. Þar kemur fram að unglingarnir telja að drengir hafi minna 

fyrir námi en stúlkur og að það birtist í einkunnum. Berglind Rós Magnúsdóttir (2005) 

telur að til þess að árangur náist þurfi að vera tenging milli skóla og heimilis, inn á 

heimilinu verði að vera til staðar ákveðin viðmið og gildi um góð skil á heimanámi 

(Berglind Rós Magnúsdóttir, 2005 bls. 183).  

Eðlishyggja birtist í viðhorfum til menntunar drengja og stúlkna og kemur til dæmis 

fram í því að einkunnir hafa síður vægi fyrir drengi en stúlkur. Þeir eru jafnvel taldir 

gáfaðri en stúlkur þótt þeir standi sig verr. Stúlkur eru frekar metnar eftir einkunnum. 

Þeim þykir stelpulegt að sitja heima og læra og fá góðar einkunnir. Þeir öðlast sinn 

virðingarsess til dæmis með því að vera vel að sér í öðrum hlutum sem gilda ekki til 

einkunna. Niðurstöður Berglindar Rósar Magnúsdóttur (2005) á viðhorfi stúlkunemenda 

með háar einkunnir benda til að þær meti drengi hærra en sjálfa sig þegar spurt er út í 

hver sé gáfaðastur í bekknum. Þannig meta stúlkur eigin greind og annarra stúlkna út frá 

einkunnum en greind drengja eftir kunnáttu þeirra ótengda skólastarfi.  

Í niðurstöðum Berglindar Rósar Magnúsdóttur (2005) kemur fram að drengir gaspri í 

tíma og ótíma, kalli fram athygli og styðjist við rök úr efni utan skólabóka. Kennarar 

virðast samþykkja að strákar fylgist illa með í tíma svo lengi sem þeir koma með eitthvert 

innlegg. Einn drengur í rannsókninni gaspraði mikið í tíma og fylgdist illa með. Þegar 

kennarinn varpar spurningu til bekkjarins svarar drengurinn fljótt en ekki með réttu svari. 

Kennarinn leiðir hann svo í rétta átt og þakkar nemenda sínum viðleitnina. Kennarinn 

veitir drengnum eftirtekt og virðingu á meðan allir hlusta og fylgjast grannt með 

umræðum (Berglind Rós Magnúsdóttir, 2005). Einn af viðmælendum Berglindar Rósar 

Magnúsdóttur er drengur, sem telur sig vera gáfaðasta einstaklinginn í sínum bekk en 

hann lærir ekki eins stíft og bekkjarsystur hans sem fá ágætis einkunnir. Hann fær samt 

sambærilegar einkunnir fyrir minni undirbúning.  

Í rannsókninni fengu unglingarnir það verkefni að kjósa til borgarstjórnar. Áttu 

nemendur þá að hópa sig saman og stofna stjórnmálaflokk. Þegar upp var staðið reyndust 

öll borgarstjóraefni flokkanna vera drengir. Þegar rannsakandi spurði eina stúlku frekar út 

í af hverju hún hafði ekki boðið sig fram til borgarstjóra kom í ljós að hún var smeyk við 

athyglina sem því fylgdi. Annar viðmælandi, sem einnig var stúlka, svaraði sömu spurningu 

á þann hátt að hópurinn hefði ákveðið að allir væru tregari til að kjósa stúlku en dreng. 

Þessar niðurstöður benda til að drengir upphefji sig á kostnað stúlkna og það er í 

samræmi við Bourdieu (1990) um undirskipan kvenna og yfirskipan karla. Það birtist í 

rannsókn Berglindar Rósar Magnúsdóttur (2005) þannig að drengir gera lítið úr þeim 

hæfileikum sem stúlkur hafa, setja aðra mælikvarða á eigin getu sem þar að auki veitir 

meiri virðingu en góðar einkunnir stúlkna veita þeim mesta virðingu. 

Drengja- og stúlkuorðræðan liggur í mismunandi viðhorfi til náms drengja og stúlkna. 

Guðný Guðbjörnsdóttir (2007) segir að almennt sé talið að drengi skorti einbeitingu til að 

sinna námi af sömu vandvirkni og stúlkur. Að þeir dragi úr vægi ástundunar náms og geri 

lítið úr þeim sem leggja metnað og alúð í lærdóminn. Drengir upphefja sig með því að 

ganga sæmilega vel í prófum án mikils undirbúnings (Ingólfur Ásgeir Jóhannesson, 2004).  

 Drengjaorðræðan er lituð af eðlishyggju og gert ráð fyrir að drengir verði alltaf 

drengir í þeirri merkingu að þeir eigi erfitt með nám sökum mikillar hreyfiþarfar sem 

skerðir einbeitingu þeirra til langsetu við lestur og skrift. Einnig felst í henni að það sé 

eðlilegt að þeir sýni ögn af árasarhneigð í samskiptum og séu umfram allt karllægir í 

hegðun. Þannig fá drengir leyfi til að vera ábyrgðar- og kærulausir með stuðningi frá 

eðlishyggjuviðhorfi fjölskyldunnar. Ef viðhorf fjölskyldumeðlima og uppalenda til drengja, 

felur í sér að þeir standi sig síður en stúlkur í námi fara þeir að lifa eftir þeim væntingum 

og trúa því að þeir nái ekki sömu markmiðum í námi og stúlkur (Ingólfur Ásgeir 

Jóhannesson, 2004 bls. 44-45). Fjölskyldugildi og eðlishyggjuviðhorf ná einnig til stúlkna. 

Eins og drengir eru taldir ærslabelgir í eðli sínu eru stúlkur taldar prúðar og stilltar, sinna 

námi sínu af alúð og virðingu og leggja áherslu á góðar einkunnir og fá þannig umbun fyrir 

góða hegðun frá fjölskyldu sinni. Eðlishyggjuviðhorf um stúlkur fela í sér kvenlega ásýnd 

og framkomu. Ætlast er til að þær leggi metnað í námið og beri virðingu fyrir þeirri vinnu 

sem þær leggja í það. Þær þurfa að vera þokkalega vel útlítandi og vel til hafðar (Guðný 

Guðbjörnsdóttir, 2007). Enn fremur er áhersla lögð á kvenleika og eðlishyggjuviðhorf í 

hlutverkaskiptingu á heimilisverkum (Þorgerður Einarsdóttir, 1993). Af þessu má ljóst vera 

að drengja- og stúlkuorðræðurnar eru byggðar á eðlishyggju og eru þess vegna í andstöðu 

við jafnréttisumræðuna. 

 Fjölskyldugildi og eðlishyggja 3.7

Fjölskyldur eru fjölbreyttar og gildin mismunandi eftir menningu og tíðaranda. Í 

nútímasamfélagi eru fjölskylduformin flóknari en á árum áður eins og fram hefur komið. 

Gildi í fjölskyldum sem ráðast af eðlishyggju þarf að skoða með hliðsjón af menningu. 

Eðlishyggjan gerir ráð fyrir að kynin séu í eðli sínu ólík vegna líffræðilegra eiginleika. Þar 

sem hún er til staðar eiga íhaldsöm og gömul viðhorf og gildi enn drjúgan þátt í því 

hvernig einstaklingar lifa í nútímasamfélagi í gegnum hefðir, bókmenntir og afþreyingu 

(Ingólfur Ásgeir Jóhannesson, 2004 bls. 14, 35-36). Eðlishyggjan gerir ráð fyrir því að karlar 

séu fyrirvinnan og konur heimavinnandi húsmæður. Í könnun þeirri sem fyrr er nefnd þar 

sem VR lagði spurningar fyrir félagsmenn sína um upplifun þeirra á þátttöku í 

heimilisstörfum kom fram að 79% karla telja sig sjá um viðhald á heimili og bifreið en maki 

í 3% tilfella og í 18% tilfella deilist ábyrgðin jafnt milli hjóna. Konurnar töldu sig sjá um 

viðhald í 5% tilfella, makinn í 38% tilfella og í 57% tilfella deilist ábyrgðin jafnt. Þessi 

upplifun kynjanna á því hver sjái um viðhald á heimili og bifreið sé að ræða, sýna þessar 

niðurstöður að enn virðist eðlishyggjan hafa sterk ítök og áhrif á fjölskyldugildin þar sem 

bæði kynin ætla að karlar sjái um þessi verk í miklum meirihluta (VR, 2010).  

 

Eðlishyggjan virðist nokkuð sterk en til marks um það eru niðurstöður Berglindar Rósar 

Magnúsdóttur (2005), Þórdísar Þórðardóttur (2012, 2013) Guðbjargar Vilhjálmsdóttur 

(2005) og Ingólfs Ásgeirs Jóhannessonar (2004) sem greint er frá að framan. Ung börn 

virðast móta kynjuð viðhorf til ýmissa starfa og þessi viðhorf fylgja þeim fram á unglingsár 

og hafa áhrif á náms- og starfsval þeirra síðar á ævinni. Áhrif drengja- og 

stúlkuorðræðunnar virðast viðhalda eðlishyggju og ýta undir að börn uppfylli þær kynjuðu 

kröfur sem þær endurspegla. Þegar fjölskyldugildi mótast af eðlishyggju viðheldur það 

kynjamisrétti og hægir á að jafnrétti verði náð.  

4  Mótunarhyggju skýringar á kynjuðum fjölskyldugildum 

Umfjöllunarefni kaflans eru skýringar mótunarhyggjusinna á kynjuðum fjölskyldugildum. 

Mótunarhyggja er hugtak sem vísar til þess að hver og einn móti sitt eigið kyngervi, 

karlmennsku eða kvenleika, í gegnum þau áhrif sem einstaklingur verður fyrir frá fæðingu 

og því vilja þeir sem aðhyllast mótunarhyggju telja að kyngervi sé hægt að móta óháð 

líffræðilegu kyni. Því er farið yfir helstu birtingamyndir karlmennsku og kvenleika og 

hvenær þessar birtingamyndir byrja að móta unga huga. Í framhaldi er rætt stuttlega um 

val foreldra á barnaefni og áhrif þess á mótun fjölskylduhabitusa og kynjuðum 

menningarauði. Því næst verða kynjaðar hugmyndir ungmenna um störf á heimilum 

skoðaðar og að lokum kynjað náms- og starfsval ásamt jafnréttisstefnu Háskóla Íslands. 

 Ólíkar birtingamyndir kvenleika og karlmennsku 4.1

Börn læra hlutverk í gegnum menningu með því að fylgjast með þeim sem standa þeim 

næst. Þau verða fyrir áhrifum frá foreldrum og öðrum uppalendum. Fjölskyldugildi sem 

byggjast á mótunarhyggju hafna hefðbundinni kynjaskiptingu og stuðla að því að 

einstaklingur geti gert og orðið það sem hann vill óháð kyni. Mikilvægt er að fjölskyldan 

undirbúi börn sín fyrir fjölskyldu- og heimilislíf og tryggi að hindrun kynferðis eigi sér ekki 

stað í skólastarfi eða öðrum vettvöngum sem börnin takast á við (Guðný Guðbjörnsdóttir, 

2007 bls. 25).  

Uppvaxtarárin geta reynst börnum erfið þegar fjölskyldugildi og væntingar 

samfélagsins stangast á við langanir þeirra og þrár og karlmennska og kvenleiki birtist 

þeim í mörgum myndum. Í grein Þórdísar Þórðardóttur (2012) kemur fram að börn séu 

mjög ung þegar sjónvarpsáhorf kemur inn sem afþreying í líf þeirra og birti þeim 

margvísleg hlutverk kynjanna. Birtingamynd kvenleikans virðist vera fjölbreyttari en 

karlmennsku þótt konur séu oft sýndar í biðstöðu á meðan birtingamynd 

karlmennskunnar einkennist af athafnasemi og því læri börnin strax í frumbernsku 

mikilvægi karlmennskunnar umfram kvenleikann. 

Eitt birtingaform kvenleika er“stúlkur í vanda” en þær búa við þá kröfu að vera 

skapandi og sérstakar en þurfa samt að falla undir hefðbundinn kvenleika þar sem öll 

áhersla er lögð á útlit og því eru þær ofurseldar tískuheiminum og eltast við hver þau ráð 

og gildi sem hann boðar (Guðný Guðbjörnsdóttir, 2007 bls. 17). Eitt þekktasta 

birtingaform karlmennsku ber heitið “strákar verða alltaf strákar” en þar er átt við að 

vegna mikillar hreyfiþarfar drengja sé ekki óeðlilegt að þeir sýni örlitla árásagirni, þeir 



26 

megi bara alls ekki sýna neina kvenlega eiginleika. Þeir fá einnig leyfi til að sýna vott af 

ábyrgðarleysi. Annað birtingaform karlmennsku er “veslings drengirnir” en þar eru drengir 

álitnir fórnarlömb og hafi ekki lengur tök á eigin lífi vegna árása kvenna og þá einkum 

femínista (Ingólfur Ásgeir Jóhannesson, 2004 bls. 44). Annað birtingarform kvenleika  ber 

heitið „sterkar stelpur sem gerendur“. Þessi ímynd er um stúlkur sem hafna hefðbundinni 

hlutverkaskipan kynjanna og eru ekki viðkvæmar fyrir utankomandi áreiti. Sterku 

stelpurnar eru í senn sterkar, ákveðnar og geta orðið ógnvekjandi. Ýmsir fræðimenn telja 

að þó svo þær hafni hefbundnum kynhlutverkum séu þær í vanda og það þurfi að fylgja 

þeim á viðeigandi braut (Aapola, Gonik, & Harris, 2005 bls. 49). Guðný Guðbjörnsdóttir 

(2007) segir að þessi ímynd stúlkna sé með feminísku ívafi og að þessar ungu stúlkur séu 

valdamiklar með sterka sjálfsmynd. Eins og fram kemur hér að ofan virðist afþreyingarefni 

barna skipa stóran sess í því hvernig þau skynji karlmennsku og kvenleika og hvaða 

birtingamynd þeirra þau velja sér.  

 Val á barnaefni og fjölskylduhabitusar  4.2

Það er nokkuð algengt að fjölskylda setjist fyrir framan sjónvarp og verji tíma saman. Val á 

sjónvarpsefni ræðst meðal annars af menntun, lífstíl og trúarbrögðum foreldranna og 

verður hluti af habitus fjölskyldunnar. Rannsókn Þórdísar Þórðardóttur (2013) um val 

foreldra á barnaefni fyrir börn sín bendir til að foreldrar velji efni sem þeir telja að 

börnunum þyki skemmtilegt og einnig fræðandi efni að mati foreldranna. Foreldrarnir 

sem tóku þátt í rannsókninni virtust velja barnaefni eftir kyni barna. Foreldrarnir segja 

syni sína horfa meira á ofurhetjumyndefni en dæturnar sem horfa í meiri mæli á 

prinsessumyndir (Þórdís Þórðardóttir, 2013). Börnin tengja það sem þau horfa á við 

daglegt líf og nota myndefnið til útskýringar á hlutverkum kynjanna. Þar sjá þau konur og 

karla í mismunandi útfærslum og hlutverkum. Það finnast konur í barnaefni sem ögra 

hefðbundum staðalímyndum kvenna en algengara er að þær endurspegli hugmyndir sem 

sýna konur óvirkar.  

Birtingamyndir kynjanna sem börnin sjá í barnaefni verða að viðmiðum og hafa áhrif á 

hvernig þau læra hlutverk sín sem karl eða kona. Í rannsókn Þórdísar Þórðardóttur (2012) 

kom í ljós að börn tengdu barnaefni við hlutverk kynjanna og enn frekar hvað einkenndi 

karla og konur. Eiginleikarnir sem börnin drógu fram var til dæmis að í einni 

teiknimyndinni var faðir sem var sterkur og hljóp hratt. Endurspeglar það viðmið sem 

börnin fá úr barnaefni og tengja þau það við raunveruleikann. Hetjuteiknimyndir sýna 

karlhetjur og konur í vanda. Karlhetjur eru líkamlega sterkar og drengir samsama sig þeim 

einkennum og sjá jafnframt merki um kynbundin völd. Í gegnum barnaefni og samanburð 

á raunverulegu lífi öðlast börnin hugmyndir um að styrkleiki og völd séu karllæg og því 

öðlast drengir forskot umfram stúlkur vegna þess að hetjan er oftar en ekki karlkyns 

persóna með yfirnáttúrulega krafta (Þórdís Þórðardóttir, 2012).  

Í teiknimyndinni um Herra Ótrúlegan (e. The Incredibles) hleypur drengur mjög hratt 

og faðir hans hefur ofurkrafta. Þau skilaboð sem börnin fá og draga ályktanir af eru að 

drengir geti hlaupið hraðar og verið sterkari en stúlkur (Þórdís Þórðardóttir, 2012). Börnin 

héldu fast í þá ímynd þótt myndskeiðið sem þau horfðu á hafi verið um Teygjumey 

(móðurina í sögunni) sem var að bjarga manninum sínum Herra Ótrúlegum úr vandræðum 

sem hann hafði komið sér í. Valdamismunur kynjanna kemur því fljótt fram hjá börnum, 

viðhelst og styrkist svo þegar börnin eldast. 

Í rannsókn Þórdísar Þórðardóttur (2012) komu fram marktækar tölfræðilegar 

niðurstöður sem sýna að drengir horfi meira á hetjuteiknimyndir, líkt og Batman, en 

stúlkur. Þórdís Þórðardóttir (2012) heldur áfram og greinir þekkingu barna á barnaefni og 

tók fyrir Batman og Öskubusku. Af 81 barni voru það 68 börn sem þekktu Batman, þar af 

voru 10 drengir sem þekktu hann afburða vel en engar stúlkur. Þau börn sem höfðu góða 

þekkingu á Öskubusku voru 29 stúlkur og 3 drengir. Einnig kemur fram í rannsókn hennar 

að stúlkur hafa ágæta þekkingu á prinsessum og að þeirra sögn eru þær í kjólum með 

glimmeri, giftast og dansa. Drengirnir höfðu ýmislegt að segja um Batman en hann er 

ofurhetja, hugrakkur og hefur ofurkraft, hann getur flogið og fylgst með vondum körlum 

utan úr geimnum.  

Niðurstöður Þórdísar Þórðardóttur (2012) benda til þess að þekkingu barna á 

barnaefni megi flokka eftir kyni. Drengjaefni nýtur meiri virðingar í leikskólum en það efni 

sem telst stúlknaefni. Sjónvarpsefni hefur áhrif á staðalímyndir kynjanna hjá ungum 

börnum og ýtir frekar undir aðgreiningu kynjanna (Paechter, 2007 bls. 66). Ef 

fjölskyldugildi eru skoðuð í ljósi fjölskylduhabitusa sem ráðast af smekk og vali foreldra á 

barnefni virðist lítið fara fyrir kynjajafnréttis sjónarmiðum en í niðurstöðum Þórdísar 

Þórðardóttur (2012) finnast eigi að síður efasemdir um staðalmyndir kynjanna hjá 

nokkrum börnum sem túlka má sem merki um að kynbundin hegðun barna sé lærð. 

 Kynjað náms- og starfsval 4.3

Að velja sér nám eða starfsvettvang er með stærstu ákvörðunum sem einstaklingur tekur. 

Framboð á námi er mikið og sviðin fjölbreytt. Á vinnumarkaði eru mörg störf sem krefjast 

sérþekkingar. Eins og fram hefur komið virðast börn öðlast kynjaðar hugmyndir um nám 

og störf frá blautu barnsbeini sem rekja má til eðlishyggju sem verður rótgróin í 

menningarauði og habitus einstaklinga. Það er hægt að greina kynjað námsval hjá 

nemendum þegar á framhaldsskólastigi (Þuríður Ósk Sigurjónsdóttir og Sif Einarsdóttir, 

2011). Því kemur ekki á óvart að kynin hafi tilhneigingu til að velja nám og starf sem 

höfðar til þeirra með tilliti til kyns og kyngervis sem hefur mótast vegna þeirra áhrifa sem 

þau hafa orðið fyrir í uppvextinum. „Þetta misvægi er afleiðing félagslegrar formgerðar 

sem byggir á fjölda staðalímynda sem er að finna í fjölskyldum, menntun, menningu, 

fjölmiðlum, atvinnulífinu, skipulagi samfélagsins o.s.frv.“ (Evrópusáttmáli um jafna stöðu 

kvenna og karla í sveitarfélögum og héruðum, e.d. bls. 1).  

Sumar námsgreinar tengjast valdi sem gerir námið virðingavert. Þær námsgreinar sem 

tengjast valdi og virðingu eru oft karllægari en aðrar (Guðný Guðbjörndsdóttir, 2007 bls. 

177). Í rannsókn Katrínar Bjargar Ríkarðsdóttur og Ingólfs Ásgeirs Jóhannessonar (2012) 

kemur fram að konur þurfa að hafa meira fyrir því að sanna sig í karllægum greinum svo 

sem verkfræðinámi, og vettvangurinn getur reynst konum erfiður þar sem vinnuandinn er 

óhagstæður konum. Í grein Þuríðar Óskar Sigurjónsdóttur og Sifjar Einarsdóttur (2011) 

koma fram ástæður brottfalls kvenna í verkfræðinámi, sem telst vera karllæg grein, en 

þær eru meðal annars að þeim fannst þær ekki falla inn í akademíska umhverfið né 

samfélag verkfræðinga, andrúmsloftið var ópersónulegt og einkenndist af mikilli 

samkeppni sem varð til þess að þær misstu sjálfstraustið. Í greininni kemur einnig fram að 

karlar hafi meiri trú á eigin færni heldur en konur, þær telja sig standa höllum fæti í 

samanburði við samnemendur og efast um þekkingu sína á námsefninu. Þrátt fyrir að 

konur fái hvatningu, stuðning og ráðgjöf virðist það ekki skila sér í náminu.  

Hinvegar er tungumálabraut talin kvenlæg og því sækja fleiri konur í fagið heldur en 

karlar eins og kemur fram á vef Hagstofu Íslands (2012) en þar sést að 655 konur eru á 

tungumálabraut í framhaldsskólum á móti 226 körlum (Hagstofa Íslands, 2012d). 

Samkvæmt Ingólfi Ásgeiri Jóhannessyni (2004) virðist almenningur ekki bera mikla 

virðingu fyrir tungumálanámi og af þeim sökum sækja drengir síður í námið. 

 Mótunarhyggjan vísar til þess að það ríki margbreytileiki innan kynjanna. Það er að 

segja að bæði kynin hafi eiginleika sem eru kvenlægir og karllægir. Mótunarhyggja byggist 

á félagslegum mótunarkenningum (e. social construction theories) og að kyngervi sé 

mótað af menningu. Kyngervi lærist í menningarlegu samhengi og er breytilegt eftir stað 

og tíma. Félagsleg mótunarhyggja fæst við að útskýra áhrif menningar, sögu og samfélags 

á viðhorf og væntingar í nútímasamfélagi (Þórdís Þórðardóttir, 2005 bls. 38) og því þarf að 

breyta kynjuðum viðhorfum og efla námsmenn til dáða í þeim námsgreinum sem þeir 

sýna mestan áhuga á, óháð kynferði þeirra. Því þrátt fyrir aukna sókn kvenna í nám, 

almennt, hefur fjölgun þeirra innan ákveðinna greina ekki fylgt þeirri aukningu eftir. 

(Þuríður Ósk Sigurjónsdóttir og Sif Einarsdóttir, 2011). 

Bilið á milli kvenlægra og karllægra námsgreina þarf að grynna. Til þess þarf 

kynjafræði að vera til staðar í kennslu á öllum stigum menntakerfisins. Til að vinna gegn 

hefðbundum eðlishyggjuhugmyndum um hlutverkaskipti kynjanna þarf kynjafræðin að 

vera hluti af kennaramenntun (Þórdís Þórðardóttir, 2005 bls. 34). Því kennarar þurfa 

vitneskju og öll þau tæki sem í boði eru til að geta greint kynjamismunun. Lítið er um 

jafnrétti í kennaramenntun. Það kemur fram í grein Guðnýjar Guðbjörnsdóttur og 

Steinunnar Helgu Lárusdóttur (2012) að jafnréttisfræðsla sé vanrækt og sé ekki til staðar í 

kennaramenntun. 

Til að kennarar geti unnið að settum markmiðum um jafnrétti eins og kemur fram í 

aðalnámskrá verða þeir að vera vel að sér í kynjafræði og hafa jafnrétti að leiðarljósi. Til 

að vinna gegn staðalímyndum kynjanna þarf að hvetja drengi og stúlkur til að velja sér 

óhefðbundnar námsleiðir og fylgja áhuga sínum fremur en kynjuðum væntingum (Þórdís 

Þórðardóttir, 2005 bls. 41). Ef hægt væri að uppræta staðalímyndir kynjanna myndi það 

hafa áhrif á náms- og starfsval ungmenna. Virðingastuðull starfa myndi líklega kollvarpast 

ef jöfn aðsókn kynjanna væri í allar atvinnugreinar. Karlar þurfa meiri hvatningu til að 

stunda fjölskylduvæn störf, einnig til að stuðla að aukinni þátttöku þeirra í heimilisstörfum 

og við ummönnun og uppeldi barna sinna. 

 Jafnréttisáætlun Háskóla Íslands 4.4

Háskóli Íslands er jafnréttissinnaður. Innan stofnunarinnar er jafnréttisnefnd sem stuðlar 

að jöfnuði. Stuðst er við jafnréttislög nr. 10/2008 (Lög um jafna stöðu og jafnan rétt 

kvenna og karla nr. 10/2008). Verkefni hennar er að vinna að jafnri stöðu karla og kvenna 

sem starfa og læra við háskólann. Þeir sem sitja í nefndinni hafa eftirlit með framkvæmd 

jafnréttisstefnunnar í Háskóla Íslands og afköstum hennar. Nefndin sér einnig til þess að 

allar deildir og stofnanir skili reglulega af sér jafnréttisáætlun. Ennfremur sér nefndin um 

umræðu og fræðslu svo sem fyrirlestra um jafnréttismál innan háskólans. 

Síðasta jafnréttisáætlun var samþykkt þann 16. janúar 2014 og miðast að því að allir 

þeir sem vinna eða stunda nám njóti réttinda sinna innan stofnunarinnar án mismununar 

á grundvelli kyns eða að einhverju öðru sem geti valdið því að minnihlutahópum eða 

einstaklingum verði misboðið að einhverju leyti. Þegar námsval innan Háskóla Íslands er 

skoðað sést að þrátt fyrir jafnréttisáætlun er námsvalið kynjað. Háskóli Íslands hefur í 

mörg horn að líta meðal annars að jafna námsval kynjanna (Háskóli Íslands, 2012). 

 Námsval kvenna og karla 4.5

Samkvæmt Hagstofu Íslands (2012c) útskrifaði Háskóli Íslands árið 2012 13.999 nemendur 

úr grunnámi. Þar voru konur í meiri hluta eða alls 8.528, en 5.471 karl. Í meistaranámi var 

munurinn meiri. Karlar útskrifaðir með meistaragráðu voru alls 1.316 og konur voru 2.851 

(Hagstofa Íslands, 2012c). 

Þegar námsleiðir Háskólans eru skoðaðar með tilliti til kyns kemur í ljós að val á 

sviðum er kynjað. Karlar sýna hagfræðideild skólans sérstaka athygli en alls útskrifuðust 

113 karlar árið 2012 en aðeins 59 konur. Konur útskrifast í miklum minnihluta úr 

tölvunarfræði við Háskóla Íslands eða alls 112 árið 2012 á móti 530 körlum. Uppeldis- og 

menntunarfræði eru talin kvenlæg grein en hún útskrifar fleiri konur en karla. Þar 

útskrifuðust árið 2012 aðeins 41 karl en 234 konur (Hagstofa Íslands, 2012c). 

Samkvæmt forsætisráðuneytinu (2004) endurspeglar vinnumarkaðinn kynjað náms- 

og starfsval. Í hefðbundnu námsvali og starfaskiptingu sjáum við einnig undirskipun þar 

sem hefðbundnum kvennastörfum sem lúta oft að umönnun er gjarnan minni virðing 

sýnd en hefðbundnum karlastörfum sem oft snúa að raungreinum (Guðbjörg 

Vilhjálmsdóttir, 2004).  

Á háskólastigi er enn meiri munur á milli kynjanna heldur en á vinnumarkaðnum en 

árið 2012 voru 679 konur í raunvísindum og 1.178 karlar (Hagstofa Íslands, 2012c). 

Fræðimenn á borð við Schiebinger (1999) telja að hugmyndir fólks um raungreinar feli í 

sér viðhorf um að námið sé krefjandi. Aftur á móti virðast hugvísindi og listir sem grípa 

hug kvenna ekki teljast krefjandi á sama hátt og raungreinarnar (Guðný Guðbjörnsdóttir, 

2007). Alls stunda 1.837 konur nám við hugvísindi en 970 karlar (Hagstofa Íslands, 2012c).  

Niðurstöður sýna að námsmenn verða fyrir samfélagslegum og hugarfarslegum 

hindrunum þegar þeir velja sér nám sem ögrar hefðbundnum staðalmyndum kynjanna, 

þar kemur fram að flokka megi þessar hindranir í þrennt. Í fyrsta lagi samfélagslegar 

hindranir en þá er verið að benda á að skólakerfið styrki staðalmyndir kynjanna. Önnur 

hindrun sem verður á vegi fólks þegar það velur sér nám geta verði félagslegar hindranir 

þar sem starfsferill og fjölskyldulíf togast á. Þriðja og síðasta hindrunin fjallar um þær 

hugarfarslegu hindranir sem tengjast lélegu sjálfsmati kvenna. Þeirra nemenda sem velja 

sér raungreinar bíða vellaunuð störf og fjölbreyttur starfsframi og virðing (Þuríður Ósk 

Sigurjónsdóttir og Sif Einarsdóttir, 2011). Schiebinger (1999) er á sama máli. Því meiri 

þekkingar í raungreinum sem krafist er í starfi, því hærri laun, aukin virðing í starfi og færri 

konur í störfunum (Schiebinger, 1999 bls 162). Konur eru farnar að leggja áherslu á 

virðingu og vel launuð störf og er það aðalhvatinn fyrir því að þær eru farnar að kjósa sér 

nám í raungreinum í auknum mæli. Framfarir í vísindum og tækni er aðalhvatinn fyrir 

karla þegar þeir velja raungreinar (Þuríður Ósk Sigurjónsdóttir og Sif Einarsdóttir, 2011).  

 

Fjölskyldugildi byggð á mótunarhyggju hafna hefðbundinni kynjaskiptingu og telja að 

hægt sé að móta kyngervi óháð líffræðilegu kyni. Mótunarhyggja er því andstaða 

eðlishyggju og vilja þeir sem aðhyllast mótunarhyggju hafa áhrif á börn sín í gegnum 

uppeldi og fjölskyldugildi sín til að breyta hefðbundnum staðalmyndum kynjanna. Í stað 

þess að horfa á kynin í fastmótuðum hlutverkum hefur mótunarhyggjan að geyma margar 

birtingamyndir karlmennsku og kvenleika. Samt velja börn kynjað barnaefni þar sem 

birtingarform karlmennskunnar er hetjan sem er líkamlega sterk, hleypur hraðar en aðrir 

og hefur jafnvel ofurkrafta á borð við að geta flogið og þessi ofurhetja bjargar dömunni úr 

hremmingum. Birtingaform kvenleikans er hinsvegar sá að hún er gjarnan mjög falleg, 

væn og góð og ráðalaus í vanda sínum og þarfnast einhverskonar hetju til að koma sér til 

bjargar. Þessi skýrt afmörkuðu birtingaform kynjanna hafa áhrif á staðalímyndir barnanna 

og ýtir frekar undir aðgreiningu kynjanna. Enn fremur hafa foreldrar að sama skapi 

tilhneigingu til að velja kynjað lesefni fyrir börnin sín á borð við Öskubusku fyrir stúlkurnar 

og Batman fyrir drengina, en áhrif þesskonar efnis á börnin leiðir til kynjaðs 

menningarauðs sem hefur áhrif á mótun kyngervis þeirra. Þessi áhrif fylgja börnunum 

allan uppvöxtinn og birtast áfram þegar kemur að því að velja náms- og starfsvettvang. Því 

hafa karlar alla tíð sótt í karllæg fög eins og raungreinar því þessi fög teljast virðingaverð 

og veita þeim völd en konur sækja frekar í kvenlæg fög eins og umönnun, hjúkrun og 

kennslu sem þykja síður virðingaverð. Þeir einstaklingar sem hafa mótast af 

mótunarhyggjutengdum viðhorfum og vilja fara óhefðbundnari leiðir í námsvali verða fyrir 

samfélags- og hugarfarslegum hindrunum. Þrátt fyrir að Háskóli Íslands hafi jafnrétti að 

leiðarljósi er námsval innan skólans þó enn kynjað.  

5 Lokaorð 

Í þessum kafla er spurningunum sem höfundur lagði upp með svarað. Hvernig tengist 

jafnréttisumræða síðustu fjörutíu ára fjölskyldugildum á Íslandi í byrjun tuttugustu og 

fyrstu aldar? Hvernig ýta íslensk fjölskyldugildi undir kynjað náms- og starfsval? Hvaða 

íslensku fjölskyldugildi stuðla að kynjajafnrétti og geta dregið úr kynjuðu náms- og 

starfsvali? Lokaorðin skiptast í þrjá kafla og í hverjum þeirra er einni spurningu svarað út 

frá þeim gögnum sem lögð hafa verið til grundvallar. 

 Jafnréttisumræða og fjölskyldugildi 5.1

Hefðir eru samgrónar manneskjunni og lifa frá kynslóð til kynslóðar, því hefur það tekið 

langan tíma að breyta viðhorfum og innleiða jafnrétti inn í menninguna. Til að sýna fram á 

mikilvægi vinnuframlags kvenna stóð hópur kvenna fyrir kvennafrídeginum 24. október 

1975. Síðan þá hefur jafnréttisumræðan á Íslandi og krafa um jafnrétti kynjanna aukist 

verulega. Konur eru í auknum mæli farnar að sækja sér grunn- og framhaldsmenntun við 

háskóla og er það líklega bein afleiðing af jafnréttisumræðunni. Háskóli Íslands útskrifaði 

fleiri konur en karla árið 2012 úr grunnnámi og framhaldsnámi (Hagstofa Íslands, 2012c). 

Jafnréttisumræðan virðist hafa náð að breyta fjölskyldugildum frá yfirgnæfandi 

eðlishyggju yfir í meira kynjajafnrétti en eðlishyggjan lifir þó enn góðu lífi. 

Jafnréttisbarátta síðustu fjörutíu ára hefur skilað fleiri konum í framhaldsnám og eru þær 

orðnar fleiri en karlar í námi. Aukið menntunarstig kvenna hefur hins vegar ekki skilað 

þeim æðstu stöðum fyrirtækja eða opinberum áhrifastöðum. Árið 2012 voru mun fleiri 

æðstu stjórnunarstöður mannaðar körlum eða 63,2% á meðan hlutur kvenna í þessum 

stöðum var 36,8% (Hagstofa Íslands, 2012b). Þótt jafnréttisbaráttan hafi skilað konum háu 

menntunarstigi virðist hún ekki hafa skilað sér á vinnumarkaðinn.  

Þótt jafnréttis gildi hafi aukist í fjölskyldum er eðlishyggjan enn nokkuð föst í sessi. 

Foreldrar velja barnaefni eftir kyni barna (Þórdís Þórðardóttir, 2013), og unglingar í 

framhaldsskóla telja drengi klárari en stúlkur (Berglind Rós Magnúsdóttir, 2005). Bakslag 

er í viðhorfum ungmenna til jafnréttis kynjanna (Andrea Hjálmsdóttir og Þóroddur 

Bjarnason, 2008) og hugmyndir unglinga um störf eru kynjuð (Guðbjörg Vilhjálmsdóttir, 

2004). 

Niðurstaða höfundar er því sú að jafnréttisumræða síðustu fjörutíu ára hafi haft áhrif 

á fjölskyldugildi í byrjun tuttugustu og fyrstu aldar á þann hátt að hafa breytt hugsun fólks 

til rétts kvenna til náms. Hún hefur einnig orðið til þess að karlar taka meiri þátt inn á 

heimilum og í uppeldi barnanna (VR, 2001) en við það breytast fjölskyldugildin enn frekar. 

Þótt fjölskyldugildin hafi þróast skortir enn að vinnumarkaðurinn þróist í takt við aukna 

menntun kvenna. Þrátt fyrir þær breytingar sem jafnréttisumræðan hefur haft í för með 

sér er barnasjónvarpsefni og lesefni mjög kynjað og ýtir undir kynjað náms- og starfsvali. 

 

 Fjölskyldugildi og eðlishyggja  5.2

Eðlishyggjuviðhorf, sem virðast enn nokkuð ráðandi í íslenskum fjölskyldugildum, ýta 

undir kynjað náms- og starfsval því þau gera ráð fyrir ólíkum hlutverkum kynjanna. Með 

aukinni menntun kvenna hefur krafan um jafnrétti aukist því að fleiri og fleiri konur kjósa 

að fara út í atvinnulífið. Jafnréttislögin frá árinu 1976 hafa þróast og nýjasta útgáfa þeirra 

eru Lög um jafnan rétt kvenna og karla nr. 10/2008. Þrátt fyrir þessar breytingar hafa 

hlutverk kynjanna og verkskipting innan veggja heimilisins ekki haldið í við þróunina og 

konur bera enn hitann og þungann af heimilisstörfum þótt þátttaka karla sé að aukast 

(Ingólfur V Gíslason, 1997). Á meðan staða kynjanna er ekki jöfn og tilhneiging til að meta 

störf karla hærra en kvenna myndast valdamismunur og aðgreining kynjanna. Því eru 

ákveðin störf upphafin á kostnað annarra og veita einstaklingum sem þeim sinna vald og 

virðingu (Guðný Guðbjörnsdóttir, 2007 bls. 177). Mismunandi virðing starfa eftir því hvort 

kynið gegnir þeim aðallega skapar fyrirmyndir að fjölskyldugildum og að mati barna og 

unglinga á störfum enda mynda börn og unglingar sér kynjuð viðhorf til hlutverka og 

starfa kynjanna, líkt og fram kemur í rannsókn Guðbjargar Vilhjálmsdóttur 2004, 

Berglindar Rósar Magnúsdóttur, 2005 og Þórdísar Þórðardóttur 2013. 

Eðlishyggjuviðhorfið um að drengir séu hæfari til að takast á við erfiðar greinar eins 

og raungreinar, verknám og iðnám má rekja til þess tíma þegar drengir höfðu betri aðgang 

að menntun en stúlkur. Til dæmis fengu stúlkur ekki aðgang að Hinum almenna 

menntaskóla í Reykjavík fyrr en árið 1904, það voru fáar stúlkur til að byrja með en 

fjölgaði þegar á leið (Velferðarráðuneytið, 1904-2004) og þær höfðu ekki aðgang að 

háskólanámi fyrr en með stofnun Háskóla Íslands 1911.  

Þegar fjölskyldugildi mótast af eðlishyggju þar sem gengið er út frá því að kynin geti 

ekki vegna líffræðilega eiginleika sinna sinnt sama námi og störfum verður það hluti af 

kynjahabitus barnanna sem alast upp í þeim fjölskyldum, að karllægar og kvenlægar 

greinar og störf henti þeim eftir því hvoru kyninu þau tilheyra.  

Skólinn ber einnig ábyrgð á því að sinna jafnréttisfræðslu. Í öllum aðalnámskrám á 

öllum skólastigum (Aðalnámskrár leikskóla, grunnskóla og framhaldskóla) er kveðið á um 

að jafnrétti skuli haft að leiðarljósi í menntun barna og ungmenna. Skólarnir eiga að stuðla 

að því að þegar að því kemur að fólk kýs sér náms- og starfsvettvang, hvort sem það eru 

konur eða karlar á leið í nám, standi það ekki andspænis hindrunum vegna kynferðis. 

Niðurstaða höfundar er því sú að þegar fjölskyldugildi einkennast af eðlishyggju 

viðhorfum og skýrum greinarmun á kynjunum, leiði það líklega til þess að kynin haldi sig 

innan þess hefðbundna kynjaramma sem þeim er settur og velji sér nám og störf eftir því. 

Ef skólinn bregst og sinnir ekki jafnréttisfræðslu verða fá tækifæri á vegi þeirra barna og 

ungmenna sem vaxa upp við eðlishyggjuviðhorf heima fyrir og styrkingu þeirra í 

skólakerfinu til þess að ögra viðteknum venjum og fara óhefðbundnar leiðir í náms- og 

starfsvali. 

 

 Kynjað náms- og starfsval. 5.3

Fjölskyldan spilar stóran þátt í jafnrétti og leggur grunninn að þátttöku barna sinna í 

lýðræðislegu samfélagi sem er byggt á jafnrétti kynjanna. Þau gildi, jafnrétti, virðing og 

viðhorf sem fjölskyldan leggur áherslur á og hefur að leiðarljósi í daglegu amstri geta 

dregið úr kynjuðu náms- og starfsvali. Með því að draga úr eðlishyggjuviðhorfum og 

hefðbundinni hlutverkaskiptingu kynjanna á heimilinu og efla jafnrétti í hversdaglegum 

athöfnum innan fjölskyldunnar, getur fjölskyldan brotið múrinn fyrir börn sín svo þau geti 

mótað sitt eigið kyngervi eins og grunneðli þeirra býður, því þannig geti þau auðveldlega 

hafnað staðalímyndum kynjanna og ögrað hugmyndum sem standa í vegi fyrir framgangi 

og frama þeirra. Í nútímasamfélagi birtist jafnrétti til náms- og starfsvals á þann hátt að 

konur hafa í auknari mæli sótt í karllægar greinar. 

Niðurstaða höfundar er því sú að fjölskyldugildi sem einkennast af gagnkvæmri 

viðringu, umhyggju og lýðræðislegum samræðum sem og mótunarhyggju veiti öllum 

meðlimum fjölskyldunnar jafnan hlut í samræðum og þátttökurétt í ákvörðunum 

fjölskyldunnar og meta þau verk sem konur og karlar inna af hendi jafnt stuðla að jafnrétti 

kynjanna og draga þar með úr kynjuðu náms- og starfsvali. 

 Niðurlag 5.4

Höfundi þykir ljóst að kynjað náms- og starfsval takmarki val, bæði karla og kvenna, til 

náms og starfa og viðhaldi kynjaskiptum vinnumarkaði með tilheyrandi launamismun, 

aðgreiningu kynjanna og dragi úr þróun jafnréttis. 

Þegar áhrifastöður og völd innan samfélagsins eru að miklu leyti í höndum karla þá 

missir samfélagið af mikilvægu framlagi kvenna.  



35 

Því er nauðsynlegt að skera upp herör gegn hefðbundnum kynjahlutverkum svo konur 

öðlist jafna virðingu og völd til jafns á við karla innan karllægra náms- og starfsgreina. 

Með því verða til fleiri fyrirmyndir fyrir stúlkur að líta upp til og auka sjálfstraust þeirra til 

að takast á við þau fög og störf sem hingað til hafa verið einokuð af körlum. Að sama skapi 

þurfa karlar að verða óhræddir við að sækja í kvenlægu fögin og hasla sér völl á 

jafnréttisgrundvelli úti á vinnumarkaðinum því drengir þurfa einnig fyrirmyndir til að 

brjótast út úr sínum hefðbundna kynjaramma. 

Foreldrar þurfa að vera fyrirmyndir fyrir börn sín og heimilin þurfa að byggja á jöfnu 

framlagi karla og kvenna. Börn læra heimilisstörf af foreldrum sínum og það er undir þeim 

komið hvaða viðhorf börnin þróa með sér um hver skuli sinna heimilistörfunum. Því er 

mikilvægt að efla jafnréttishugmyndir í fjölskyldum til þess að enginn þurfi að líða fyrir 

úreltar hugmyndir um eðli kvenna og karla. Uppræta þarf þær íhaldsömu eðlishyggju 

hugmyndir að konum farist betur úr hendi en körlum að vinna heimilistörf vegna þess að 

það sé í innbyggt í eðli þeirra að sinna heimilisverkum og uppeldi barna. Hver einasti 

einstaklingur getur lært að leysa af hendi þau verk sem sinna þarf á heimilum. Í raun og 

veru er hverjum og einum nauðsynlegt að geta bjargað sér á fjölskyldusviðinu. Hvorki er 

nauðsynlegt að hafa kvenlegt innsæi til að stjórna ryksugunni né yfirskipaða karlmennsku 

til að meðhöndla skrúfjárn. 

Framtíðarsýn höfundar um bætt samfélag sem eflir sjálfstæði einstaklinga og býr þá 

betur undir framtíðina, landi og þjóð til heilla, er því sú að auka þær námsgreinar sem 

þegar eru kenndar í skólakerfinu. Til dæmis þarf að auka fræðslu um heimilishald þar sem 

ekki er bara einblínt á heimilisstörf heldur einnig hvernig heimilið aflar tekna og hvernig sé 

ráðlegt að ráðstafa því svo vel fari. Að sama skapi ætti að byrja að kenna nemendum 

undirstöður í ummönnun og uppeldi barna og þar með að hvetja bæði kynin til að taka 

jafnan þátt í heimilistörfum og uppeldi. Með þessu er verið að stuðla að jafnrétti kynjanna 

og draga úr valdamismun á milli þeirra og leggja grunninn að því að viðhalda 

kynjajafnvægi til framtíðar. Kynjajafnrétti mun þá renna framtíðar kynslóðum í merg og 

bein þannig að þær munu eiga erfitt með að sjá fyrir sér þjóðfélag þar sem 

eðlishyggjuviðhorf voru ráðandi. 

